دده قورقود كيتابي​​ حاققيندا

تورك خالقلاري​نين شاه اثري ساييلان كتاب دده قورقود ايلك دفعه اولاراق مشهور يونان- عرب ادبيّات​شناسي «ياكوْب رايسكه» طرفيندن درئسدن كيتابخاناسيندا آدلار سياهي​سينده قيده آلينميشدير. (1774– 1716). عاليم عرب ديليني ياخشي بيليرميش، لاكين عرب الفباسيله يازيلان دده قورقودون توركجه مضمونونو ياخشي بيلمه​ديگي اوچون دده​ميزين كيتابي چوخ مدّت همن كيتابخانانين آرشيوينده قالميش و آراشديريجيلاري​نين يولونو گودموشدور. 19– جو عصرين ايلك ايل​لرينده درئسدن كيتابخاناسيندا اولان ال​يازمالاري ترتيب ائدن «فلئيشئر» كيتاب دده قورقود نسخه​سي​نين اوزرينده عثمان پاشا​نين وفات تاريخينه 993 ه. ق(1585 ميلادي)  اساسلاناراق، بو كيتابي 16– جي عصرين ال يازمالاري كاتالوقونا داخيل ائدير. نهايت اولو كيتابيميز بير عاليمين گؤزونه توخونور، بو خوشبخت آراشديريجي كشف ائتديگي كيتابلا بيرليكده  دونيادا مشهور اولوب و توركولوژي علمي دونياسيندا ايلك​لر سيراسينا داخيل اولدو. اولو كيتابيميزي ايلك دفعه علم دونياسينا تانيتديران همين بخته‌ور عاليم، آلمان شرق​شناسي «هاينريخ فردريخ فوْن ديتس» اولموشدور. «ديتس» توركيّه​ده آلمان سفيرليگي وظيفه​سينده ايشله​ميشدير، ائله بورادان دا تورك ديليني اؤيرنميشدي(1815 ميلادي). ديتس، دده قورقود كيتابيني ادبيّات عالمينه تقديم ائدير و تپه​گؤز داستانيني آلمان ديلينه ترجمه ائدير. همن داستان 1857– جي ايلده «ويلهلم قريم» طرفيندن نشر اولونور. 1859– جي ايلده ايسه، «تئودور نولدكه» كيتابين متني اوز​رينده چاليشيب و بعضي حصّه​لريني ترجمه ائدير، لاكين حاضيرلاديغي اثري چاپ ائتديره بيلمه​يير. نهايت بوتون ماتئريال​لار مشهور شرق​شناس «ولادمير واسيلي بارتولد»ا چاتير، توپلانميش ماتئريال​لار نهايت، 1994– جي ايلده آلمان عاليمي «والتر روبن» طرفيندن «فنلاند»ين «هلسينكي» شهرينده نشر ائديلير. سونرالار ايتاليا عاليمي «اتتوره روْسي» واتيكانين ال​يازمالاري ايچيندن دده قورقودون ايكينجي بير نسخه​سيني تاپير(1952- جي ايل). 1859– جو ايلده آكادميك «ولاديمير ويليامينوْف زرنوف»، 1865– جي ايلده 1896 – جي ايلده «ديواي​اف» دده قورقود اوزرينده سانباللي تدقيق​لر آپارميشلار. ديواي​اف دده قورقودون قبري و روايتلري حاققيندا ماتئريال توپلاميشدي. ياكوبوْوسكي، ژيرموْنسكي، كونونوف كيمي بؤيوك روس شرق‌شناسلاري دا  دده قورقود اوزرينده تدقيق ائتميش و مشهور قورقود​شناسلار كيمي تانينميشلار. قورقودشناسليقدا اَن چوخ تدقيقات آپاران شخص روس عاليمي،  ژيرمونسكي اولموشدور.
قورقودشناسليق علمي، توركيّه​ده20– جي عصرده باشلانميشدير. دده قورقود كيتابي، توركيه​ده ايلك دفعه اولاراق 1916– جي ايلده كيليسلي «معلّم رفعت» (درسدن و برلين كرال كيتابخاناسي صورتي اوزوندن) طرفيندن نشر ائديلميشدير. آذربايجان قورقودشناسليغي‌نين ايلك يازيسي و مقاله‌سي «آ. موساخانلي» آدلي تدقيقاتچي‌يا عائيددير(1928– جي ايل). دده قورقودو يئني الفبا (استانبول توركجه‌سي لاتين گرافيكاسي) اوصولو ايله چاپا حاضيرلايان ايلك عاليم «اورخان شايق گؤگ​ياي»  اولموشدور. (1938– جي  ايل) دده قورقودون ايلك آذربايجان نشري 1938– جي ايلده مرحوم پروفسور «حميد آراسلي» طرفيندن اولموشدور. قيد ائتمك لازيم​دير كي، 1946– جي ايلده تبريزده چيخان آذربايجان قزئتينده دده قورقود بويلاري حصّه– حصّه چاپ اولونموشدور. توكنمز خزينه‌ميز اولان دده قورقود كيتابي 1958– جي ايلده سوئيسين  زوريخ شهرينده آلمان ديلينه چئويريلميش و چاپ اولموشدور. 1959– جو ايلده «ع. ا. دميرچي​زاده» دده قورقودون ديلي حاققيندا كتاب نشر ائتديرميش. 1972– جي ايلده ايسه، آمئريكانين تگزاس بؤلگه​سينده نشر اولونموشدور. 1974– جو ايلده، «جفري لوئيس» طرفيندن لندن شهرينده نشر ائديلميشدير. دده قورقود كيتابي​نين ان مكمّل آذربايجان نشري، حؤرمتلي توركولوق «فرهاد زينال​اوف» و «صمد عليزداه»‌يه عائيددير.(1988). سون دؤورلرده دونيا شهرتلي يازيچي، چنگيز آيتماتوف، آنناقولو نورمحمد اوف، ادهم تانيش​اف، كمال عبدالله، آغاموسي آخونداوف، بهلول عبدالله، جلال بَيديلي، توفيق حاجي​اف، سليمان عليارلي، خالق كوراوغلو، علي سالطانلي، كاميل ولي، علم​الدين علي​بي​زاده كيمي عاليم​لر​ ده، دده قورقود كيتابي حاققيندا تدقيق​لر آپارميش و قيمتلي اثرلر ياراتميشلار. توركيّه عاليم​لري، محرّم ارگين، اورخان شايق گؤك​ياي دده قورقود كيتابي اوزرينده چاليشميش، تنقيدي متن حاضيرلاميشلار.

بو زنگين اثر ايران​دا ايسه، بولود قاراچورلو (سهند)، مرحوم فرزانه، م. گونئيلي، محمد پسندي حكم​آبادي، حسين فيض​الهي وحيد، ح. پناهي، ميرعلي سيدسلامت، ح. عبدالهي جهاني،‌ بهرام اسدي و....عاليم​لر طرفيندن آراشديريليميشدير. اؤتن ايللرده ايسه، استعدادلي شاعره و تدقيقاتچي؛ اولكر اوجقار (منيره اكبرپوران) دده قورقود اوزرينده يوكسك ليسانس تئزيني مدافعه ائتميشدير. همين ديرلي تئز، فرانسيز ادبيّاتي ايله تطبيقي شكيلده و فرانسيز ديلينده يازيلميش و عاليم‌لر طرفيندن يوكسك قيمته لايق گؤرونموشدور.  

